
“Qarabağ Zəfəri bizim tariximizdə əbədi qalacaq”
(əvvəli 1-ci səhifədə)

Ermənistan da bu cəzasızlıq 
şəraitində, hətta ərazisini “hərbi uğurlar-
la” bir qədər də genişləndirib Qarabağ 
məsələsinə nöqtə qoymağı düşünürdü. 
Amma, nəhayət, səbr kasası daşan 
Azərbaycan 2020-ci il sentyabrın 27-də 
Ermənistan silahlı qüvvələrinin növbəti 
hücununa əks-həmlə əməliyyatları 
ilə cavab verməklə güc-qüdrətini 
göstərdi, ay yarım ərzində düşməni 
təslim aktını imzalamağa məcbur etdi. 
Bununla da ölkəmiz acgöz və xain 
qonşu Ermənistanı cəzalandırmaqla, 
beynəlxalq qanun çərçivəsində uzun bir 
dövr işğal altında saxlanılan ərazilərini 
düşməndən təmizlədi, özünün ərazi 
bütövlüyünü reallaşdırdı, bir milyondan 
çox məcburi köçkünün öz doğma tor-
paqlarına qayıdışını şərtləndirdi. 

İkinci Qarabağ müharibəsi bizə 
dost-düşmənimizi tanıtdı, kimin kim ol-
duğunu göstərdi. Savaşın ilk günündən 
sonunadək haqq-ədalətin tərəfində 
dayanan dost, qardaş ölkələrlə bərabər, 
işğalçıya dəstək verən, ona havadar-
lıq edən, onu silahlandıran dövlətlər 
üzə çıxdı. Lakin heç bir təhdid, heç 
bir hədə-qorxu xalqımızı tarixi ədalət 
uğrunda apardığı mübarizədən, 
qədim yurd yerlərimizi geri almaq-
dan çəkindirmədi, Prezident, Ali Baş 
Komandan İlham Əliyevin rəhbərliyi ilə 
müzəffər ordumuz hər gün qəhrəmanlıq 
tarixi yazdı, hər gün parlaq qələbəyə 
imza atdı. Dövlətimizin başçısı Vətən 
müharibəsindən sonrakı çıxışlarının 
birində həmin günləri bir daha xatırlada-
raq dedi: “Ermənistan da gördü, dünya 
da gördü, heç kim bizi saxlaya bilmədi. 
Müharibə dövründə bizi saxlamaq 
istəyənlər olub, kifayət qədər güclü 
dairələr olub, amma bizi dayandıra 
bilmədilər. Mən demişdim ki, bizə tarix 
versinlər torpaqlarımızdan nə vaxt çıxır, 
o an biz dayanmağa hazırıq. Bu gün 
də eyni sözü deyirəm. Amma deyirəm 
ki, bizə tarix versinlər, Zəngəzur dəhlizi 
nə vaxt açılacaq və belə olan halda, 
heç bir problem olmayacaq. Ona görə 
hesab edirəm ki, həm Ermənistan 
rəhbərliyi, həm Ermənistan ictimaiyyəti, 
əhalisi bunu başa düşməlidir. Biz 
istədiyimizə nail olmuşuq, oluruq və 
olacağıq. Yaxşı olar ki, bu məsələ 
konstruktiv şəkildə danışıqlar yolu ilə, 
qarşılıqlı anlaşma yolu ilə həll olunsun. 
Çünki İkinci Qarabağ müharibəsi bütün 
dünyaya xalqımızın iradəsini, gücünü 
və birliyini göstərdi...”. 

Vətən müharibəsində Azərbaycanın 
haqq mübarizəsinə kölgə salmağa 
cəhd göstərən məlum qüvvələr isə 
Ermənistanın torpaqlarımızın 20 faizini 
30 ilə yaxın bir dövrdə işğal altında 
saxlayanda da susdular, münaqişənin 
həllinin uzanmasında maraqları-
nı gizlətmədilər, ən yaxşı halda bu 
ədalətsiz məsələyə ikili standartlarla 
yanaşdılar. 

Sirr deyil ki, işğal dövründə 
münaqişənin həllinə məsul olan 
ATƏT-in Minsk qrupu öz vəzifəsinin 
öhdəsindən gələ bilmədi. Hətta bir çox 
hallarda bəzi həmsədrlərin ermənilərin 
tərəfini saxlamaları, işğal faktına göz 
yummaları açıq-aydın nəzərə çarp-
dı. Bu isə işğalçının daha da əl-qol 
açmasına, qəsbkarlıq iştahasının 
daha da güclənməsinə gətirib çıxardı, 
“yeni ərazilər uğrunda yeni müharibə” 
şüarının səsləndirilməsini şərtləndirdi. 
Beləliklə, düşmən cəzasız qaldığını 
görüb daha da azğınlaşdı, bölgənin 
təhlükəsizliyinə böyük təhlükə yarat-
maqdan çəkinmədi. Nəticəsiz danışıq-

lar, vasitəçilərin əhəmiyyətsiz, əksər 
hallarda isə ikili standartlara söykənən 
bəyanatları isə prosesi, necə deyərlər, 
ölü nöqtədən tərpətməyə imkan 
vermədi. Azərbaycan isə əgər belə 
demək mümkünsə, dünya birliyinin bu 
haqsızlıq qarşısında susqunluğundan, 
laqeydliyindən bezdi, Qarabağın işğa-
lına son qoymaq qərarını gecikdirmədi. 
Ermənistanın “yeni ərazilər uğrunda 
yeni müharibə” iddiası ilə ölkəmizə 
növbəti hücumuna cavab vermək 
qərarını qətiləşdirdi. 

Beləliklə, Azərbaycan Prezidenti, Ali 
Baş Komandan İlham Əliyevin rəhbərliyi 
ilə ordumuzun 2020-ci il sentyabrın 
27-də Qarabağda Ermənistan silah-
lı qüvvələrinin təxribatlarına qarşı 
başladığı uğurlu əks-hücum əməliyyatı 
nəticəsində noyabrın 9-dək düşmən 
həm canlı qüvvə, həm də texnika 
baxımından böyük itkilər verdi, 5 şəhər, 
4 qəsəbə və 300-ə yaxın kənd işğaldan 
azad edildi, həmçinin Ağdərə və Mu-
rovdağ istiqamətlərində bir neçə strateji 
yüksəklik, Zəngilanda isə Bartaz, Sığırt, 
Şükürataz zirvələri, habelə daha 5 
adsız yüksəklik geri qaytarıldı. 

Noyabrın 10-da isə Azərbaycan, 
Rusiya prezidentləri, Ermənistanın baş 
naziri tərəfindən münaqişə zonasında 
atəşin və bütün hərbi əməliyyatların tam 
dayandırılması barədə bəyanat imza-
landı. Bu bəyanata əsasən, dekabrın 
1-dək Kəlbəcər, Ağdam və Laçın rayon-
ları Azərbaycana təhvil verildi. Bununla 
da ermənilərin “Böyük Ermənistan” və 
“Dağlıq Qarabağ respublikası” xülyaları-
na birdəfəlik son qoyuldu.

Vətən müharibəsi Ermənistan və 
onun ədalətsiz havadarlarının acı 
məğlubiyyəti ilə nəticələndi, Azərbaycan 
uzun illər çəkən bu siyasi-hərbi 
mübarizədən qalib çıxdı. Ordumuz 
uğurlu əməliyyatları ilə status-kvonu 
dəyişdirdi, təmas xəttini darmadağın 
etdi. Haqq işində xalqımızın birliyi, qalib 
Prezidentinə və qəhrəman ordumuza 
inamı bu tarixi qələbəni reallaşdırdı, Qa-

rabağın Azərbaycanın ayrılmaz tərkib 
hissəsi olduğunu bir daha təsdiq etdi.

İkinci Qarabağ müharibəsində or-
dumuz düşmənin 30 il ərzində qurduğu 
istehkamları qısa müddətdə yara-
raq, misilsiz qəhrəmanlıqlar nümayiş 
etdirdi. Mədəniyyət paytaxtımız Şuşa 
uğrunda gedən döyüşlərdə isə silah-
lı qüvvələrimiz dünya hərb tarixində 
görünməyən fədakarlıq göstərdi, bu 
qala-şəhəri süngü-bıçaqla düşməndən 
təmizlədi.

Azərbaycan İkinci Qarabağ 
müharibəsində Ermənistandan fərqli 
olaraq, ancaq düşmənin döyüşən 
ordusu ilə üz-üzə gəldi, dinc əhaliyə 
qarşı silah işlətmədi. Prezident İlham 
Əliyev Dünya Azərbaycanlılarının 
Həmrəyliyi Günü və Yeni il münasibətilə 
müraciətində bununla bağlı dedi: 
“Biz şəhidlərimizin xatirəsini daim 
öz qəlbimizdə yaşadacağıq. Allah 
bütün şəhidlərimizə rəhmət eləsin, 
onların qəhrəmanlığı və minlərlə, on 
minlərlə Azərbaycan əsgər-zabitinin 
qəhrəmanlığı, peşəkarlığı sayəsində biz 
işğala son qoyduq, doğma torpaqları-
mızı azad etdik, tarixi zəfər çaldıq və bu 
Zəfər bizim tariximizdə əbədi qala-
caq. Azərbaycan xalqı artıq dünyada 
müzəffər xalq kimi, Azərbaycan dövləti 
isə müzəffər ölkə kimin tanınır. Onu da 
bildirməliyəm ki, bu il Azərbaycana olan 
ənənəvi dəstək və hörmət daha da artdı 
və bunun başlıca səbəbi İkinci Qarabağ 
müharibəsindəki Zəfərimiz, müharibə 
dövründə bütün müharibə qaydalarına 
riayət etməyimiz və müharibədən sonra 
özümüzü ləyaqətlə aparmağımız idi”.

Artıq Vətən müharibəsindən bir il 
ötür. Döyüşlərdən keçən müddətdə 
ölkəmiz siyasi şərtləri diktə edir, 
regionun geosiyasi mənzərəsini 
sürətlə dəyişir, Azərbaycan, Rusiya və 
Ermənistan arasında imzalanan birgə 
bəyanata əsaslanaraq, bölgədə yeni 
təhlükəsizlik və əməkdaşlıq formatı ya-
radır. Respublikamız Qarabağ və Şərqi 
Zəngəzurda erməni faşizminin xaraba 

qoyduğu yaşayış sahələrini sürətlə 
bərpa edir, eyni zamanda, Zəngəzur 
dəhlizinin açılması istiqamətində 
mühüm layihələr reallaşdırır. Qısa 
müddət ərzində istifadəyə verilən Füzuli 
Beynəlxalq Hava Limanı və tikilməkdə 
olan Zəngilan və Laçın hava limanları 
da bu baxımdan mühüm əhəmiyyətə 
malikdir.

Ordu quruculuğu, ölkəmizin müdafiə 
qabiliyyəti və milli təhlükəsizliyinin 
daha da gücləndirilməsi Ali Baş 
Komandan, Prezident İlham Əliyev 
tərəfindən bu gün də qarşıya qoyu-
lan əsas vəzifələrdən biridir. Buna 
görə hazırda silahlı qüvvələrimizin 
müasir hərbi texnika və silah-sursatla 
təchizatı, təhlükəsizliyin təmin olunması 
məqsədilə zəruri hərbi infrastruktu-
run yaradılması, hərbçilərin sosial-
məişət və xidmət şəraitinin yaxşı-
laşdırılması istiqamətində tədbirlərin 
gerçəkləşdirilməsi daim diqqətə 
saxlanılır. Prezident İlham Əliyev Dünya 
Azərbaycanlılarının Həmrəyliyi Günü 
və Yeni il münasibətilə müraciətində 
dediyi sözlər də bunun bariz ifadəsidir: 
“Biz hərbi gücümüzü bundan sonra 
da artıracağıq. 2021-ci ildə də bu 
istiqamətdə əməli addımlar atılıb, yeni 
silahlar, texnikalar alınıb və alınacaqdır. 
Eyni zamanda, hərbi birləşmələrimizin 
hazırlıq işinə də böyük əhəmiyyət 
verilir… Bu il artıq Azərbaycanda yeni 
hərbi birləşmə yaradılmışdır - Koman-
do Qüvvələri. Bu Komando Qüvvələri 
istənilən hərbi vəzifəni icra etməyə ha-
zırdırlar, onların sayı durmadan artır və 
artacaq. Beləliklə yeni çevik, peşəkar və 
çox böyük imkanlara malik olan silahlı 
birləşmənin yaradılması onu deməyə 
əsas verir ki, biz hər an öz torpaqları-
mızı, öz sərhədlərimizi qorumağa hazır 
olmalıyıq. 2021-ci ildə Ermənistan-
Azərbaycan sərhədində baş vermiş bəzi 
insidentlər onu göstərdi ki, Azərbaycan 
üstünlüyü tam öz əllərində saxlayır”.

“Xalq qəzeti”

Prezident İlham Əliyev Dünya Azərbaycanlılarının Həmrəylik Günü və Yeni il 
münasibətilə müraciətində bildirib ki, xalqımız 2022-ci ildə Pənahəli xanın 1752-ci 
ildə təməlini qoyduğu Şuşanın yubileyini böyük təntənə ilə qeyd edəcək. Dövlətimizin 
başçısı bu şanlı tarixi nəzərə alaraq və Şuşanın bərpasını sürətləndirmək məqsədilə 
2022-ci ili “Şuşa ili” elan edib.  Bu xəbər hər bir vətənpərvər insan kimi, məni də çox 
sevindirdi. Ona görə ki, Şuşa adi şəhər deyil. Bu gözəl və ecazkar şəhər bizim milli 
musiqimizin beşiyidir, mədəniyyətimizin tacıdır. Mən inanıram ki, 2022-ci il təkcə 
Şuşa, Qarabağ üçün deyil, bütövlükdə ölkəmiz üçün çox uğurlu il olacaq. 

2022-ci ilin “Şuşa ili” elan 
edilməsi əlamətdar hadisədir 

Təsadüfi deyil ki, Prezident xalqa 
müraciətində demişdir: “Əziz həmvətənlər, 
qeyd etdiyim kimi, bu il ölkəmiz üçün uğurlu 
olub. Əminəm ki, 2022-ci il də uğurlu olacaq. 
Çünki ölkədə mövcud olan birlik, həmrəylik və 
gözəl ab-hava bu reallığı bizə təmin edəcək. 
Mən isə Prezident kimi, Ali Baş Komandan 
kimi hər zaman Azərbaycanın maraqlarının 
keşiyində duracağam, ölkəmizin hərtərəfli 
inkişafı, hərbi gücünün artırılması, vətəndaşların 
daha yaxşı yaşaması üçün əlimdən gələni 
əsirgəməyəcəyəm”.

Məlum olduğu kimi, bu il dekabrın 24-də 
Azərbaycan Respublikasının Prezidenti İlham 
Əliyev, birinci xanım Mehriban Əliyeva və ailə 
üzvləri Hadrut qəsəbəsinə səfərdən sonra Şuşa 
şəhərinə gəliblər. Dövlətimizin başçısı Şuşanın 
məşhur Cıdır düzündə parlaq, dərin məzmunlu 
çıxış edərək deyibdir: 

“Mən həmişə deyirdim ki, gün gələcək, 
işğal altındakı torpaqlarımız azad ediləcək, 
biz bu torpaqlara qayıdacağıq və qayıtmışıq. 
Azərbaycan xalqı bütün bu illər ərzində mənə 
inanırdı. Baxmayaraq ki, həm ovaxtkı məcburi 
köçkünlər, həm ölkə ictimaiyyəti ildən-ilə 
davam edən mənasız danışıqlara nəzər 
salaraq görürdü ki, Ermənistan–Azərbaycan, 
Dağlıq Qarabağ münaqişəsinin həlli çətinləşir. 
Amma buna baxmayaraq, doğma xalqım 
mənim sözlərimə inanırdı. Mən deyirdim ki, 
gün gələcək Azərbaycan bayrağı işğal edilmiş 
torpaqlarda, o cümlədən Şuşada dalğalanacaq 
və bu müqəddəs günü biz şəhidlərimizin 
qanı-canı bahasına yaşadıq. Allah bütün 
şəhidlərimizə rəhmət eləsin”.

Prezident İlham Əliyev Cıdır düzündəki 
tarixi çıxışında həmçinin vurğuladı ki, bundan 
sonra bu torpaqlarda Azərbaycan xalqı əbədi 
yaşayacaq, Qarabağda Azərbaycan muğamı 
əbədi səslənəcəkdir. Azərbaycan xalqı 
Qarabağı şəhidlərinin canı-qanı bahasına azad 
edibdir. Qoy bunu hamı bilsin: heç bir qüvvə 

bundan sonra bizi Şuşadan, Qarabağdan ayrı 
sala bilməz!

Bəllidir ki, İkinci Qarabağ müharibəsində 
Azərbaycan xalqı öz liderinin ətrafında bir 
yumruq kimi birləşdi. O yerdə ki, milli birlik, 
həmrəylik var, orada həmişə uğur və qələbə 
olacaq. Biz bu xoşbəxtliyə xalq-iqtidar birliyi 
sayəsində nail ol-muşuq. Bəli, biz birlikdə 
güclüyük! Bu həqiqəti heç vaxt unutmamalıyıq.

Bu yerdə bir məqamı da vurğulamaq 
istərdim. Azərbaycan xalqı bu gün işğaldan 
azad edilmiş ərazilərdə böyük həvəs və şövqlə 
qurub-yaratmaqla məşğuldur. Prezident İlham 
Əliyevin müdrik liderliyi ilə Azərbaycan dövləti 
və xalqımız regionda ədalətli və davamlı sülhün 
bərqərar olunması üçün çalışır. 

Sonda demək istəyirəm ki, 2022-ci ilin “Şuşa 
ili” elan edilməsi xalqımız üçün çox əlamətdar 
hadisədir. Əminəm ki, bu il ölkəmizin uğurları 
daha da artacaq, xalqımızın inkişaf və intibahı 
sürətlənəcək. 

Anar AĞAYEV, 
Azərbaycan Tibb Universitetinin 
professoru, tibb elmləri doktoru 

Ötən ilin sonunda Prezident İlham Əliyevin imzaladığı yeni fərman və 
sərəncamlar dövlət başçısının sosial sahəyə xüsusi qayğısını təzahür 
etdirməklə ölkəmizdə vətəndaş rifahının təminatı məqsədilə ardıcıl 
olaraq reallaşdırılan sosial islahatlar proqramının yeni istiqamətlər 
üzrə daha da genişlənməsinə imkan verib. Belə ki, dövlət başçısının 
təsdiq etdiyi  yeni qanunla minimum aylıq əmək pensiyasının 20 faiz 
artımla 200 manatdan 240 manata çatdırılması 65 min pensiyaçını əhatə 
edəcək. Pensiya islahatlarının mühüm uğurlarından biri kimi, son 3 
ildə minimum pensiyada 2,2 dəfə artım baş verməklə, 110 manatdan 
240 manata çatdırılıb. Orta aylıq pensiya son üç ildə 60 faiz artaraq 331 
manata, yaşa görə pensiya 358 manata çatdırılıb.

Bu il il minimum pensiyanın pen-
siyaçılar üçün yaşayış minimumunu 
(176 manat) 36,4 faiz üstələyəcəyi 
gözlənilir ki, bunun üçün də illik 
13,2 milyon manat əlavə vəsait 
ayrılacaq. Prezidentin sərəncamı 
ilə Dünya Azərbaycanlılarının 
Həmrəyliyi Günü və Yeni il bayramı 
münasibətilə 2021-ci il 30 dekabr 
tarixinə ünvanlı dövlət sosial yardımı 
alan ailələrin hər birinə 100 ma-
nat məbləğində birdəfəlik yardım 
ödənilməsi aztəminatı ailələrə sosial 
dəstək istiqamətində növbəti addım 
oldu. Sərəncam 200 mindən çox 
ailə üzvü olan 47 min ailəni əhatə 
etdi. Qeyd edək ki, həmin birdəfəlik 
yardım üçün 4,8 milyon manat ayrıl-
mışdır. Ünvanlı sosial yardımın hər 
ailəyə düşən orta aylıq məbləği son 
4 ildə 88 faiz artıb və hazırda 280 
manatdan çoxdur.

Ölkədə Vətən müharibəsinin 
iştirakçıları daim yüksək diqqət və 
qayğı ilə əhatə olunublar. Dövlət 
başçısının 29 dekabr 2021-ci il 
tarixli sərəncamı da bunun daha bir 
nümunəsidir. Sənədə əsasən 2020-
ci il sentyabrın 27-dən noyabrın 10-
dək olan dövr ərzində Azərbaycan 
Respublikasının ərazi bütövlüyü uğ-
runda döyüş əməliyyatlarında iştirak 
etmiş şəxslərə yeni ildən “Müharibə 
veteranı” adı və “Azərbaycan 
Respublikasının Müharibə Vetera-
nı” vəsiqəsi veriləcək. Qeyd edək 
ki, aidiyyəti qurumlar tərəfindən bu 
status Nazirlər Kabineti ilə razılaş-
dırılmış siyahı əsasında veriləcək 

və “Müharibə veteranı” adı və 
vəsiqəsi verilmiş şəxslər barədə 
məlumatlar Əmək və Əhalinin 
Sosial Müdafiəsi Nazirliyinin  “Zəfər” 
altsisteminə daxil ediləcək. Bu 
altsistemdəki məlumatlar əsasında 
onlara 2022-ci ildən proaktiv 
qaydada Prezidentin aylıq təqaüdü 
(80 manat) təyin edilib. Qeyd edək 
ki, həm hərbi qulluqçuların dövlət 
icbari şəxsi sığortası uçot sistemi 
üzərində yığım prinsipi ilə həyata 
keçiriləcək, həm də bu sahədə 
inzibatçılıq təkmilləşdiriləcək, sığorta 
ödənişlərinin vaxtında və dayanıqlı 
şəkildə ödənilməsi təmin olunacaq. 
Eləcə də, vətəndaş məmnunluğuna 
nail olunması üçün xidmətlərin 
keyfiyyəti artırılacaq. İdarəçilik və 
xidmətlərin elektron infrastrukturu 
qurulacaq. Həmçinin sığorta ehtiyatı 
formalaşdırılacaq və onun  səmərəli 
idarə olunması nəticəsində əldə 
olunan vəsaitlər də şəhid ailələrinin 
və müharibə ilə əlaqədar əlilliyi 
müəyyən edilmiş şəxslərin sosial 
müdafiəsinin gücləndirilməsi üçün 
sərf olunacaq.

Bugünlərdə Əmək və Əhalinin 
Sosial Müdafiəsi Nazirliyinin 
tabeliyindəki Sosial Xidmətlər 
Agentliyinin yeni Sosial Xidmət 
Mərkəzi fəaliyyətə başlayıb. 
Mərkəzin yaradılmasında məqsəd 
əhaliyə göstərilən sosial xidmətin 
səmərəliliyini artırmaqdır. Mərkəz 
Sosial Xidmətlər Agentliyinin 8 
saylı filialının yerləşdiyi Abşeron 
rayonu üzrə fəaliyyət göstərəcək 

və ilk mərhələdə sağlamlıq im-
kanları məhdud uşaqları ilkin 
sosial reabilitasiya xidməti ilə 
təmin edəcək. Burada, həmçinin 
beynəlxalq təcrübəni əsas götürərək 
sağlamlıq imkanları məhdud olan 
uşaqların valideynləri üçün sosial-
psixoloji yardım xidməti də təşkil 
ediləcək. Mərkəzdə uşaqların inkişaf 
səviyyəsi qiymətləndiriləcək, sosial-
reabilitasiya proqramına uyğun 
olaraq fərdi və ya qrup terapiyala-
rına cəlb ediləcəklər. Uşaqlarla ya-
naşı, onların valideynləri də diqqət 
mərkəzində olacaq. Belə ki, psixoloq 
tərəfindən sosial-psixoloji vəziyyəti 
qiymətləndirilmiş valideynlər həm 
fərdi, həm də qrup terapiyalarına 

cəlb olunacaq, valideyn bacarıqları-
nın artırılması istiqamətində təlimlər 
keçəcəklər. Hazırda mərkəzin 
xidmətinə 38 nəfər sağlamlıq 
imkanları məhdud uşaq cəlb edilib 
və gündəlik proqrama uyğun olaraq 
fərdi və qrup məşğələləri keçirlər. 
Mərkəzdə sosial işçi, psixoloq, 
loqoped, sosial pedaqoq və aktiv 
terapiya üzrə mütəxəssis mültidis-
siplinar komanda şəklində xidmətlər 
göstərirlər. 

ƏƏSMN hazırda 44 günlük 
Vətən müharibəsinə qədər olan 
dövrdə hərbi əməliyyatlarda, habelə 
hərbi xidmət vəzifələrini yerinə 
yetirməklə əlaqədar yaralanaraq 
əliliyi müəyyən olunmuş 62 nəfər 

şəxsin də yüksək texnologiya-
lı müasir – 4-cü nəsil protezlə 
təminatına başlayıb. Onlar nazirliyin 
tabeliyindəki Dövlət Tibbi-Sosial 
Ekspertiza və Reabilitasiya Agentli-
yinin Protez – Ortopedik İstehsalat 
və Reabilitasiya Mərkəzində həmin 
protezlərlə təmin edilirlər. Təqdim 
edilən “Genium” tipli yüksək texno-
logiyalı protezlər aktivlik və funksi-
onallığı ilə seçilir. Həmin protezlər 
istifadəçiyə köməkçi vasitələr 
olmadan sərbəst və inamlı hərəkətə, 
qeyri-bərabər səthlərdə addımlama-
ğa, müxtəlif məkanlarda maneəsiz 
dönməyə, hərəkətin tam və daha 
dəqiq tənzimlənməsinə imkan verir. 
Qeyd edək ki, nazirlik tərəfindən 

eyni zamanda Vətən müharibəsi 
iştirakçılarının son nəsil protezlərlə 
təminatı prosesi davam edir. Artıq 
185 nəfər Vətən müharibəsi iştirak-
çısı 193 ədəd yüksək texnologiyalı 
müasir – 4-cü nəsil protezlə təmin 
olunub.

Sosial islahatlar proqramının 
yeni istiqamətlərindən biri kimi onu 
da qeyd edə bilərik ki, ƏƏSMN-nin 
mərkəzləşdirilmiş elektron informasi-
ya sistemində 2022-ci il iyulun 1-dək 
“Dövlət icbari şəxsi sığorta” yeni 
altsistemi yaradılacaq. Altsistem 
dövlət icbari şəxsi sığorta sahəsində 
idarəçilik və xidmətlərin elektron 
infatsrukturunun formalaşmasında 
önəmli rol oynayacaq. Nazirliklərin, 
Dövlət xidmətlərinin, agentlik 
və komitələrin altsistemə çıxışı 
təmin olunacaq. Həmin qurumlar 
tərəfindən dövlət icbari şəxsi sığorta 
ilə bağlı ƏƏSMN-nin tabeliyindəki 
Dövlət Sosial Müdafiə Fonduna 
təqdim edilməli olan məlumatlar  
həmin altsistemə daxil ediləcək. 
Nazirlik altsistemə daxil edilən 
məlumatların, o cümlədən dövlət 
sirrinin və qanunla qorunan digər 
məlumatların mühafizəsini təmin 
edəcək. 

Vətəndaşlara göstərilən 
xidmətlərdən danışarkən, onu 
da xatırlatmaq yerinə düşər ki, 

Prezident İlham Əliyevin 25 
iyun 2021-ci il tarixli fərmanı ilə 
yaradılan vahid əlaqələndirmə 
mərkəzlərində ötən dövrdə 6300-
dək şəhid ailəsi üzvü və müharibə 
iştirakçısına xidmət göstərilib. 
Ötən il avqustun 23-dən Bakıdakı 
DOST mərkəzlərində, noyabrın 
əvvəlindən Abşerondakı DOST 
mərkəzində, dekabrın 24-dən isə 19 
rayon və şəhəri də əhatə etməklə 
Gəncə şəhərində, Masallı və Ucar 
rayonlarında da regional vahid 
əlaqələndirmə mərkəzləri fəaliyyət 
göstərir. Bu mərkəzlərdə şəhid 
ailələrinə, müharibədə yaralanmış 
hərbçilərə “bir pəncərə”dən, ope-
rativ, şəffaf, vətəndaş rahatlığı və 
məmnunluğu prinsipi əsasında 26 
istiqamətdə xidmətlər təqdim edilir.

Bir sözlə, ölkədə Azərbaycan 
Prezidentinin əsas diqqət 
göstərdiyi, daim nəzarətdə saxladığı 
məsələlərdən biri olan əhalinin so-
sial rifahının yüksəlməsi ötən illərdə 
olduğu kimi bu il də prioritet olacaq. 
Eyni zamanda, müharibə iştirakçı-
larının istər sosial-məişət, istərsə 
də tibbi-sağlamlıq problemləri ilk 
növbədə həll olunacaq.

Zərifə BƏŞİRQIZI,  
“Xalq qəzeti”  

Sosial islahatlar proqramı yeni 
istiqamətlər üzrə geniş miqyas alıb

Son sutkada Azərbaycanda COVID-19 
infeksiyasına 584 yoluxma faktı qeydə alınıb

Azərbaycanda yeni növ koronavirus (COVID-19) infeksiyasına son 
sutkada 584 yoluxma faktı qeydə alınıb, 851 nəfər müalicə olunaraq sağalıb.

Nazirlər Kabineti yanında Operativ 
Qərargahdan verilən məlumata görə, analiz 
nümunələri müsbət çıxan 13 nəfər vəfat edib.

İndiyədək ölkədə ümumilikdə 619 min 502 
nəfərin koronavirus infeksiyasına yoluxması fak-
tı müəyyən edilib, onlardan 603 min 906 nəfər 
müalicə olunaraq sağalıb, 8 min 422 nəfər vəfat 
edib. Aktiv xəstə sayı 7 min 174 nəfərdir.

Son sutkada yeni yoluxma hallarının 
müəyyənləşdirilməsi ilə əlaqədar 12 min 44, bu 
günə qədər isə ümumilikdə 5 milyon 911 min 
227 test icra olunub.

“Xalq qəzeti”  

